Parchu ein gilydd
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl
· Hiliaeth ydy’r gred bod aelodau o un grŵp ethnig yn well nag aelodau o grwpiau eraill. Gall hyn olygu trin pobl yn wahanol oherwydd lliw eu croen, ethnigrwydd, cenedligrwydd neu grefydd. 
Sleid 2: Lladdfa/hil-laddiad/holocost

· Yn anffodus, ac yn drist iawn, mae hiliaeth yn gyffredin. Lladdwyd miloedd o Iddewon gan Hitler am ei fod yn credu eu bod nhw’n israddol. Llofruddiwyd tua 800,000 o Tutsis yn Rwanda rhwng Mis Ebrill a Mis Mehefin 2004. Yr Hutus, grŵp ethnig tebyg iawn i’r Tutsis wnaeth y lladd. Roedd y ddau grŵp o bobl yn siarad yr un iaith, yn byw yn yr un ardal ac yn dilyn yr un traddodiadau ond, roedd y Tutsis yn dalach ac yn deneuach na’r Hutus, ac roedd eu gwreiddiau yn Ethiopia. Taflwyd cyrff miloedd o’r Tutsis i afonydd gan yr Hutus, gan ddweud eu bod yn eu gyrru’n ôl i’w gwlad go iawn.
· Yma, ym Mhrydain mae'n anghyfreithlon i gyflogwyr wahaniaethu ar sail hil. Mae'r Ddeddf Cysylltiadau Hiliol  yn gwarchod pobl beth bynnag yw eu hil, eu lliw, eu cenedl, eu cred grefyddol, neu eu tarddiad cenedlaethol neu ethnig. 

· Yn wahanol i’r hyn mae llawer o bobl yn ei feddwl, dim ond un hil sydd yn bodoli – sef yr hil ddynol. Nid yw pobl wyn, Affricanaidd, Asiaidd, Arabaidd nac Iddewig yn hilion gwahanol. Yn hytrach pobl o wahanol dras ethnig o’r un hil ddynol ydyn ni.
Sleid 3: Rhosyn coch
· Mae gan holl bobl y byd nodweddion corfforol tebyg ac mae ein gwaed ni i gyd yn goch ac mae geneteg wedi dangos ein bod ni i gyd yn debyg iawn i’n gilydd. Dyna pam y gall unigolion croen tywyll gyfrannu organau i bobl wyn eu croen ac wrth gwrs mae’r gwrthwyneb hefyd yn wir.
· Drwy’r byd i gyd mae yna drais yn digwydd oherwydd fod pobl yn casáu ei gilydd. Mae pobl yn chwilio am wahaniaethau, ac yn creu helynt.  Ond nid oes unrhyw grŵp o bobl yn well yn eu hanfod na grŵp arall.
· Mae’r Beibl yn ein dysgu ni i barchu ein gilydd. Nid yw Duw’n gwahaniaethu rhyngom ar sail lliw croen neu dras ethnig. 
Sleid 4: Adnodau/lluniau gwahanol bobl
· Ar ddydd y Pentecost daeth tua tair mil o bobl i gredu mai Iesu Grist yw Mab Duw.  Nid pobl o un wlad neu ardal oedd y rhain, ond pobl o nifer fawr iawn o lefydd gwahanol,

Roedd Parthiaid yno, a Mediaid, Elamitiaid, pobl o Mesopotamia, Jwdea a Capadocia, Pontus ac Asia, Phrygia, Pamffilia, yr Aifft, a'r rhan o Libia sydd wrth ymyl Cyrene; pobl oedd ar ymweliad o Rufain – rhai yn Iddewon ac eraill yn bobl oedd wedi troi at y grefydd Iddewig – a hefyd Cretiaid ac Arabiaid.
 (Actau2:9-11). 
Roedden nhw’n caru ei gilydd am eu bod yn caru Iesu – roedden nhw fel un teulu.
Sleid 5: Adnodau/lluniau gwahanol bobl

· Yn y Testament Newydd (Galatiaid 3:28) mae Paul yn dweud,
 ‘Sdim ots os ydych chi'n Iddew neu’n perthyn i genedl arall, yn gaethwas neu'n ddinesydd rhydd, yn ddyn neu’n wraig – dych chi i gyd fel un teulu sy’n perthyn i’r Meseia Iesu.’
· Oni fyddai’r byd yn well lle petaen ni i gyd yn parchu’n gilydd ac yn gallu ymddwyn fel aelodau o un teulu mawr?
Gweddïwn  Weddi’r Arglwydd – Ein Tad...

